Emakumeen aurkako indarkeria prebenitu eta artatzeko erakundeen arteko bigarren akordioa sinatu dute 

Agiri berriak 2002ko akordioa gaurkotu eta hobetu eta Batzorde Iraunkorra sortu du
Nafarroako Jauregian gaur goizean ‘Emakumeen aurkako indarkeriaren artapenean eta prebentziaon koordinazio eraginkorra izateko erakundeen arteko akordioa’ sinatu da, 2002ko maiatzaren 16an sinatutako akordioa gaurkotu eta hobetzen duena. Agiria Miguel Sanz Sesma Nafarroako Lehendakariak sinatu du, Nafarroako Gobernuaren izenean; Elma Saiz Delgadok, Foru Komunitateko Gobernu Ordezkaritzaren izenean; Juan Manuel Fernándezek, Botere Judizialaren Kontseilu Nagusikoak; Francisco Javier Muñoz Cuestak, Foru Komunitateko Fiskaltza Nagusikoak, eta Jesús María García Antónek, Nafarroako Udal eta Kontzejuen Federazioko ordezkariak. 

Akordio horrek Nafarroako errealitatera eta egon dagoen araudira egokitutako erakundeen arteko koordinazio esparrua eskaintzen du. Akordioaren bidez emakumeen aurkako indarkeriaren prebentzioan eta indarkeria horren biktimei eskainitako laguntzan inplikatutako erakundeen arteko koordinaziorik onena lortu nahi da. Era berean, Foru Komunitate osoan jarduera ildo homogeneoak ezarri nahi dira osasun arloan, polizia arloan, arlo judizialean eta gizarte arloan kalitatearen artapena bermatzeko. Horrez gain, prebentzio eginkizuna egiteko konpromisoa dago, hezkuntza eta sentsibilizazio neurrien bidez.

Sanz Lehendakariak agiria sinatu ondoren nabarmendu duenez, horren bidez herritarrei adierazi nahi zaie erakunde publikoentzat gai hau lehentasunezkoa dela eta koordinazio albait handienarekin lan egiten dutela. Bestalde, Elma Saiz Gobernuaren ordezkariak Nafarroan azpimarratu duenez, hezkuntza oinarrizko zutabea da genero indarkeriaren aurka borrokatzeko eta biktimek 016 telefono-zenbakia eskura daukate, fakturan agertzen ez dena.

Bestalde, Juan Manuel Fernándezek azaldu duenez, "Botere Judizialak konpromiso irmoa du biktimei babes albait handiena emateko". Zigor erantzuna "ezinbestekoa" dela gehitu du. Foru Komunitateko Fiskal Nagusiak bide batez emakumeen lankidetza eskatu du eta sisteman konfiantza izateko eskatu die. Amaitzeko, Jesús María Garcíak nabarmendu du toki korporazioek erantzukizuna dutela eta mota horretako indakeriaren aurrean prebentzio eta erantzun mekanismoak hobetzeko borondatea erakutsi du.

Akordio hau beharrezkoa zen, 2002tik aldaketa nabarmenak gertatu baitira esparru desberdinetan eta emakumeen aurkako indakeriaren epaitegiak sortu baitira. Gainera, profesionalen trebakuntzari lotutako eraldaketak gertatu dira, ikastetxeetan prebentziorako hezkuntza ezarri da eta, batez ere, arau-esparru berria sortu da estatuan zein Foru Komunitatean. 

Era berean, nabarmentzekoa da, 2002ko lehenengo akordioa sinatu eta gero, azken urteetan akordioak, hitzarmenak, sektoreko protokoloak sinatu direla eta horiei esker inplikatutako erakundeen koordinazio hobea lortu dela. Horrez gain, akordioa gaurkotzea azaltzen duen beste alderdi bat Nafarroako Foru Komunitateko gizonezko eta emakumeentzako Aukera Berdintasunaren 2006-2010 I. Plana da, Nafarroako Parlamentuak 2006an onetsi zuena. Hain zuzen ere, emakumeen aurkako indarkeriari eskainitako esparruan helburu moduan finkatzen ditu “legegintzaren eta teknologiaren arloko berrikuntzekin bat etorriz, jarduera protokoloa gaurkotzea, ‘Etxeko Tratu Txarren eta/edo Sexu Erasoen Biktimei Arreta Osoa eskaintzeko Erakundeen arteko Akordioaren’ emaitza dena, eta Jarraipen Batzordearen funtzionamendua arautzea, azken horri eraginkortasun gehiago emanez”. 

Akordio berriaren aldaketak
Aldaketa aipagarrietako bat da, besteak beste, Batzorde Iraunkor bat sortzea, maila handiko erabakiak hartzeko kide anitzeko organo moduan, akordioa sinatuko duten erakundeek osatuko dutena. Edizio honetan Nafarroako Udal eta Kontzejuen Federazioa sartu da, toki entitateek emakumeen aurkako indarkeriaren arloan konpromiso gero eta handiagoa baitute, udaleko gizarte zerbitzuen, udaltzaingoaren eta berdintasun-agenteen bidez.
Era berean, akordioa urte hauetan onetsitako legeria kontuan hartuta gaurkotu da. Estatuan hauek aipatu behar dira: 11/2003 Lege Organikoa, irailaren 29koa, herritarren segurtasunaren, etxeko indarkeriaren eta atzerritarren gizarteratzearen arloko neurri zehatzak biltzen dituena; 27/2003 Legea, uztailaren 31koa, Etxeko Indarkeriaren Biktimak Babesteko Agindua arautzen duena; 1/2004 Lege Organikoa, abenduaren 28koa, Genero Indakeriaren aurkako babes osorako neurriei buruzkoa; 253/2006 Errege Dekretua, martxoaren 3koa, Emakumeen aurkako Indarkeriaren Estatuko Behatokiaren eginkizunak, funtzionamendu araubidea eta osaera ezartzen dituena, eta 3/2007 Lege Organikoa, martxoaren 22koa, Emakumeen eta Gizonen Berdintasun Eraginkorrari buruzkoa. Foru Komunitatean legegintza-aldaketa hauek egin dira: 22/2002 Foru Legea, uztailaren 2koa, indarkeria sexistaren aurkako neurri osoak hartzekoa (martxoaren 7ko 12/2003 Foru Legeak aldatua); 33/2002 Foru Legea, azaroaren 28koa, gizonezkoen eta emakumezkoen artean aukera berdintasuna sustatzekoa; 90/2006 Foru Dekretua, abenduaren 18koa, Nafarroako Berdintasunerako Institutua Organismo Autonomoaren Estatutuak onesten dituena; 16/2007 Foru Dekretua, otsailaren 26koa, indarkeria sexistaren aurkako neurri osoak hartzeko uztailaren 2ko 22/2002 Foru Legea garatzeko Erregelamendua onesten duena.

Horrez gain, Jarraipen Batzordea mantendu eta gaurkotzen da, Nafarroako emakumeen aurkako indarkeriaren analisia, eztabaida eta jarraipena egiten duen kide anitzeko organo moduan. Batzorde horren buru Nafarroako Berdintasunerako Institutua da eta justiziaren, hezkuntzaren, osasunaren, gizarte gaien, familiaren, etxebizitzaren, enpleguaren, immigrazioaren, babes zibilaren, lege eta auzitegi medikuntzaren arloko eskumenak dituzten Nafarroako Gobernuko departamentuek osatzen dute, baita Foruzaingoak, Gobernuaren Nafarroako Ordezkaritzak, Polizia Nazionalak, Guardia Zibilak, Iruñeko Udaltzaingoak, Nafarroako Foru Komunitateko Fiskaltza Nagusiak, Botere Judizialaren Kontseilu Nagusiak (Nafarroako Justizia Auzitegi Nagusiaren bidez), Nafarroako Udal eta Kontzejuen Federazioak eta Emakumeentzako Arreta Juridikoaren Zerbitzuak ere.

Bestalde, izena aldatu da. ‘Etxeko tratu txarren eta/edo sexu erasoen biktima diren emakumeei arreta osoa eskaintzeko erakundeen arteko akordio’ izatetik ‘Emakumeen aurkako indarkeriaren artapenean eta prebentziaon koordinazio eraginkorra izateko erakundeen arteko akordioa’ izatera igaro da. Etxeko tratu txarrak eta/edo sexu erasoak hitzen ordez emakumeen aurkako indakeria erabili da, eta modu horretan, emakumeen aurkako beste indakeria modu batzuk barruan hartu nahi dira, hala nola, emakumeen salerosketa sexu esplotaziorako. Horrez gain, tituluan bertan emakumeen aurkako indarkeriaren prebentzioari buruz hitz egiten da, erakundeen arteko artapen eta koordinazio onaren emaitzak prebentzio hobea eta errealitate hori azkar hautematea baitira.

Jarduera protokoloa bitartekoak koordinatzeko 

Dokumentuak, batez ere, hiru atal ditu. Lehenengo atalean ‘Emakumeen aurkako indarkeriaren artapenean eta prebentzioan koordinazio eraginkorra izateko erakundeen arteko akordioaren’ testua dago, eta testuaren motibazioa, testua sortzeko testuingurua eta sinatzaileen konpromisoak azaltzen dira. Bigarren atalean jarduera protokolo bateratua zehazten da, 112 telefono-zenbakiaren bidez balizko tratu txar baten kasua ezagutzen denetik, eta Nafarroan emakumeen aurkako indarkeriaren arloan esku hartzen duten entitate guztiei bideratuta dago, arlo polizialean, judizialean, gizarte arloan, osasunaren, hezkuntzaren, enpleguaren eta etxebizitzaren arloan. Atal honetan protokoloaren gainerako helburuak biltzen dira: emakumeen segurtasuna osorik artatzea eta bermatzea, bitartekoak ematea eta koordinatzea, emakumeen aurkako indarkeria prebenitzea, Nafarroako herritarrak sentsibilizatzea eta jardun zehatzen bidez indarreko lege-esparrua garatzea. Akordioaren azken zatian Nafarroan emakumeen aurkako indarkeriaren esparruan dauden bitartekoak gaurkotuta bildu dira. Atal honetan Nafarroako Berdintasunerako Institutua erakundeen arteko koordinaziorako erreferente moduan eta informazio orokorra emateko bitarteko moduan agertzen da eta Premiazko Laguntza Zerbitzuaren, gizarte baliabideen, justizia administrazioko baliabideen, osasun baliabideen, emakumeak artatzeko zentroen, segurtasun indarren eta hezkuntza, enplegu eta etxebizitza arloko baliabideen eginkizunak deskribatu eta horietan sarbidea izateko modua deskribatzen da.
